
Ágætu fundarmenn á aðalfundi Samtaka ferðaþjónustunnar.

Íslenskt samfélag á nú allt undir því að efldar verði stoðir atvinnustarfseminnar. Endurreisn atvinnulífs á Íslandi stendur fyrir dyrum. Til þess þarf í senn að viðhalda og bæta samkeppnisstöðu atvinnurekstrar í landinu. Efnahagsstefna stjórnvalda verður að miðast við að atvinnustarfsemi fái vaxið og dafnað í krafti eigin samkeppnishæfni en ekki á grundvelli verndarstefnu eða aukinna opinberra útgjalda. Atvinnufyrirtækin búa nú við skilyrði sem hvarvetna þættu óviðunandi. Hvers má vænta um mannlíf í landi þar sem svo er komið? Spurningin svarar sér væntanlega sjálf.
Banka- og gjaldeyrishrunið hefur leitt af sér að stór hluti atvinnufyrirtækja í landinu býr við óviðunandi fjárhagsstöðu og stefnir í þrot verði ekki að gert. Þetta þýðir að vá steðjar að íslensku samfélagi enda fær það ekki þrifist nema í landinu dafni blómleg atvinnustarfsemi við hagfelld skilyrði sem skapar atvinnu og tekjur. Sú vá lýsir sér ekki síst í alvarlegri hættu á atgervisflótta og að færri vinnandi hendur standi undir útgjaldafreku  velferðarkerfi í landinu. Með því væri velferðinni og um leið samfélagsgerðinni sjálfri ógnað.
Ísland er hluti hins alþjóðlega hagkerfis sem nú glímir við stórfellda erfiðleika austan hafs og vestan. Í þessu felst enn meiri áskorun en ella að tryggja samkeppnishæfni íslensks atvinnulífs. Verkefnið er að fjölga arðbærum störfum á grundvelli samkeppnishæfrar atvinnustarfsemi en ekki einangrunar og ríkisbúskapar.
Í þeirri efnahagsáætlun sem nú er fylgt í samstarfi við Alþjóðagjaldeyrissjóðinn sýnist veikasti hlutinn vera stefnan í gjaldeyris- og peningamálum sem er eins og hver annar Akkilesarhæll þessarar áætlunar. Engin atvinnustarfsemi getur keppt við atvinnulíf neins staðar í heiminum á lánakjörum sem fylgja hinum ofurháu stýrivöxtum. Nágrannaþjóðir hvarvetna hafa lækkað stýrivexti seðlabanka sem aðgerð til að halda hjólum atvinnulífs gangandi. Hér hefur verið haldið uppi háum vöxtum sem  ógna fjárhag Íslendinga og eru vextir innan OECD hvergi hærri en hér á landi. Lækkun vaxta er þess vegna forgangsverkefni enda þarf enga 17-18% stýrivexti ofan á haftakrónu sem liggur í fjötrum. Eldsneyti verðbólgunnar er þrotið og framsýn vaxtastefna, eins og formaður samtakanna ræddi í sinni setningarræðu, hlýtur að taka mið af þeirri staðreynd í stað þess að einblína á verðhækkanir af völdum gengishrunsins sem að mestu eru gengnar yfir. Í vaxtamálunum erum við komin yfir vatnaskil eins og nýleg vaxtalækkun, þótt lítil sé, og boðuð ákvörðun 8. apríl nk. eru til marks um.
Um leið þarf að horfast í augu við að gjaldeyrishöftin standa atvinnulífinu alvarlega fyrir þrifum. Þessi höft eru fylgifiskur krónunnar en  þótt brýnt sé að hverfa til búskapar án gjaldeyrishafta verður að varast hættu á nýrri dýfu krónunnar sem síst má verða frekar en orðið er. Gjaldeyrismálin framundan eru af þessum sökum mikilli óvissu undirorpin. Það á sérstaklega við um höftin meðan við búum enn við krónuna.
Forsenda þess að efnahags- og atvinnulíf landsmanna nái að eflast og dafna til hagsbóta fyrir almenning er að skipan gjaldeyris- og peningamála verði felld í viðunandi horf. Þjóðin þarf gjaldmiðil sem er tækur í alþjóðlegum viðskiptum og nýtur trausts á alþjóðlegum vettvangi. 
Íslendingum er mikilvægt að hasla sér völl í alþjóðlegu viðskiptalífi og til þess þarf gjaldgenga mynt sem tekin væri upp í góðu samstarfi við aðrar þjóðir eða ríkjasambönd. Stjórnmálaflokkarnir þurfa að gefa skýr svör fyrir kosningar um stefnu sína í þessu efni. Þetta mál, framtíðarskipun gjaldeyris- og peningamála, þolir ekki bið. Tíminn til að marka framtíðarstefnu í gjaldeyris- og peningamálum er þess vegna núna. Krónan ein á báti reyndist ekki skapa þá umgjörð um efnahagslífið sem það þarfnast. Eða hvað segja þau stjórnmálaöfl sem reynst hafa hikandi í mörkun framtíðarstefnu í gjaldeyrismálum? Telja þau reynsluna af krónunni svo góða að þau vilji hafa hana áfram? Svör við þessum spurningum sem kunna að verða gefin um þessa helgi munu vekja mikla athygli. Ástand gjaldeyrismálanna er í raun og sanni óþolandi og kallar á skýra pólitíska stefnumörkun. Vonandi reynist sú ályktun röng að ekki sé of mikil ástæða til bjartsýni að telja þá stefnumörkun innan seilingar.
Evran blasir við sem framtíðargjaldmiðill hvort sem hún bærist hingað á grundvelli umsóknar að Evrópusambandinu eða samið yrði um upptöku hennar án aðildar ef forsendur kynnu að reynast fyrir slíkri leið. Evran leysir ekki allan efnahagsvanda hér á landi heldur myndi hún breyta umgjörð efnahagslífsins og fella ákvarðanir í annan farveg en áður. Með evrunni væri tekin upp alþjóðleg mynt sem myndi eyða óvissu og gengisáhættu sem stendur í vegi alþjóðlegra viðskipta af hálfu íslenskra aðila og myndar þröskuld sem erlendir fjárfestar hika við að stíga yfir þegar þeir íhuga þátttöku í íslensku atvinnu- og fjármálalífi. Full ástæða er til að leita eftir því við Evrópusambandið að Íslendingar fái samning um aðild að evrópsku myntsamstarfi svo fljótt sem kostur er. Þessi atriði, að nálgast Evrópusambandið með markvissum hætti samhliða því sem mótuð er  framsýn stefnu í gjaldeyris- og peningamálum, eru nauðsynleg sem þáttur í að endurheimta traust á alþjóðlegum vettvangi.
Þrátt fyrir að efnahagsumhverfið sé í mörgu tilliti mótdrægt eru nú uppi ýmsar vísbendingar um að mikilvægir þættir í þjóðarbúskapnum hafi snúist til betri vegar. Verðbólga gengur hratt niður rétt eins og vænta mátti. Hinn geigvænlegi viðskiptahalli sýnist hafa snúist í afgang á skömmum tíma. Með þessu skapast enn frekari forsendur til að færa vextina niður og létta á þungum byrðum ofurvaxtanna á fyrirtæki og heimili. Þessi atriði skína sem ljósgeislar á efnahagslífið og vonandi verða þeir fleiri á næstunni. 

Unnið er að því að ljúka uppgjöri nýju bankanna og ganga frá fjármögnun þeirra þannig að þeir hafi styrkan grunn til að sinna verkefnum sínum í þágu fyrirtækja og atvinnulífs. Í framhaldinu þurfa stjórnvöld að gangast fyrir endurskipan í bankakerfinu til að gera það hagkvæmara og skilvirkara og greiða fyrir þátttöku erlendra aðila í íslensku fjármálalífi. Mikilvægt er að gengið sé frá samningum við erlenda kröfuhafa með þeim hætti að fallið sé til að endurheimta  traust sem þjóðinni er nauðsynlegt til að öðlast sess í alþjóðlegu viðskipta- og fjármálalífi. Þess vegna eru það vonbrigði að ekki hafi betur tekist til í málefnum SPRON í þessu efni en raun ber vitni, þótt skiljanlegt sé, að ekki hafi reynst forsendur fyrir að halda lífi í fjármálastofnun sem lifað hafði í öndunarvél mánuðum saman.
Þá verður ekki hjá því komist að lýsa undrun á þeirri ákvörðun ríkisstjórnarinnar að veita tveimur fjárfestingarbönkum lánafyrirgreiðslu á kjörum langt undir því sem öðrum bjóðast og sem fela í sér veglega meðgjöf með þessum fyrirtækjum. Þetta er sagt gert til að endurheimta kröfur vegna lánaviðskipta þessara banka við Seðlabankann en engin sannfærandi rök hafa verið lögð fram um að bankarnir tveir verði í færum til að endurgreiða þessa ríflegu 40 milljarða króna sem hér um ræðir. Ríkið eignast engan hlut í þessum bönkum og virðist ekki setja nein skilyrði um stjórn þeirra sem er augljóslega ábótavant að minnsta kosti hvað annan varðar. Ríkisstjórnin verður að gera hreint fyrir sínum dyrum í þessu máli eða er þetta hið nýja Ísland sem hún boðar?
Nei góðir fundarmenn. Nýja Ísland einkennist ekki af pukri og mismunun eins og virðist uppi í þessu máli heldur nýjum vinnubrögðum, gagnsæi, og jafnræði. Mikil þolraun hefur verið lögð á íslenskt samfélag og hér er höggvið enn frekar í þann knérunn af þeim sem síst skyldi. Almenningur verður að öðlast traust á að yfirlýsingar um að verja heimili og fyrirtæki hafi raunhæfa merkingu og að hrunið með hinum skelfilegu afleiðingum fyrir heimilin og fyrirtækin verði gert upp í nafni réttlætis. Ég leyfi mér að lýsa þeirri skoðun minni að ekkert minna en undanbragðalaust og víðtækt uppgjör sé bjóðandi þjóðinni og þetta sé forsenda fyrir því að skapa traust inn á við í samfélaginu og út á við gagnvart umheiminum að Íslendingar hafi þrek til slíks uppgjörs. Fyrstu skref sem stigin hafa verið í þessu efni með atbeina færustu erlendra sérfræðinga lofa góðu en augljóslega bíður mikið starf á þessum vettvangi.
Lífskjör á borð við það sem best gerist og þjóðin ætlast til að njóta fást ekki með sjálfsþurftarbúskap sem felst í að þjóðin búi ein að sínu, og sýnt er að landbúnaður og sjávarútvegur, svo ágætar atvinnugreinar sem hér um ræðir, megna ekki einar að standa undir hagvexti svo neinu nemi. Hagsældina verður að reisa á sterkum viðskiptatengslum við umheiminn, alþjóðavæðingu og opnum og frjálsum mörkuðum. Við erum þó á sama báti og aðrar þjóðir að torvelt mun reynast að ná umtalsverðum efnahagsbata meðan heimsbúskapurinn einkennist af fjármála- og framleiðslukreppu eins og nú hefur gripið um sig og enn sér ekki fyrir endann á. Við erum heppin Íslendingar að búa að glæsilegri ferðaþjónustu sem hefur sýnt að mikils má af henni vænta enda felur hún í senn í sér gjaldeyrisskapandi og gjaldeyrissparandi starfsemi.
Ríkissjóður stendur frammi fyrir alvarlegum vanda sem ráða verður bót á á næstu árum. Aðgerðir í því skyni þurfa að hafa að markmiði að spilla í engu samkeppnishæfni íslenskra atvinnufyrirtækja og þess vegna er brýnt að standa vörð um skattalegt umhverfi sem stuðlar að uppbyggingu fyrirtækja og getur laðað að erlenda fjárfestingu í atvinnustarfsemi hér á landi. Á sama hátt er mikilvægt að verja atvinnustigið með því að niðurskurður ríkisútgjalda eigi sér stað í öðru en mannaflsfrekum verkefnum og að samsetning útgjalda miðist við að einkaframtaki sé ekki rutt úr vegi af hálfu opinberra  aðila. Efnahagslífið þarf hagkvæma og örugga stjórnsýslu sem myndar traustan ramma fyrir atvinnustarfsemina eins og ferðamálaráð​herrann lýsti hér áðan.
Ágætu fundarmenn.

Verkefnin í átt til endurreisnar atvinnulífisins blasa við: Lækka þarf vextina myndarlega til hagsbóta fyrir fyrirtæki og heimili. Skattalegt umhverfi atvinnurekstrar þarf að tryggja íslenskum fyrirtækjum sterka samkeppnisstöðu til að endurreisa efnahag landsmanna. Ljúka þarf aðgerðum til að gera bankana starfhæfa til að geta veitt atvinnulífinu samkeppnishæfa þjónustu til rekstrar og uppbyggingar. Samningar við Evrópusambandið um gjaldeyrismál sem tryggi Íslendingum aðild að evrópsku myntsamstarfi og skjól af Evrópska seðlabankanum eins skjótt og kostur er.
Allt eru þetta forsendur þess að reisa við efnahag þjóðarinnar, treysta atvinnu og búsetu í landinu, fjölga arðbærum störfum, auka tekjur og skapa almenna hagsæld og velmegun hér á landi á komandi tímum. 


